


MALTA




KAMRA TAD-DEPUTATI





KUMITAT PERMANENTI DWAR L-AMBJENT U L-IPPJANAR TAL-IŻVILUPP
 (Rapport Uffiċjali u Rivedut)





IT-TLETTAX-IL PARLAMENT




Laqgħa Nru 11
L-Erbgħa, 7 ta’ Novembru 2018










Stampat fl-Uffiċċju tal-Iskrivan
Kamra tad-Deputati
Malta





Prezz €2.50






IT-TLETTAX-IL PARLAMENT






KUMITAT PERMANENTI DWAR L-AMBJENT U L-IPPJANAR TAL-IŻVILUPP






Laqgħa Nru 11
L-Erbgħa, 7 ta’ Novembru 2018







Il-Kumitat iltaqa' fil-Parlament, il-Belt Valletta, fl-4:41 p.m.








Talba
1




2

MINUTI

Il-Minuti tal-Laqgħa Nru. 10 li saret fit-2 ta’ Lulju 2018, ġew konfermati. 

IĊ-CHAIRPERSON (Onor. Alex Muscat): Insellmilkom u ngħaddi mal-ewwel għall-korrispondenza. 

KORRISPONDENZA

IĊ-CHAIRPERSON: Kif jirriżulta mill-Minuti li għadna kif ikkonfermajna, konna bgħatna nistaqsu lill-Awtorità tal-Ippjanar u lill-Awtorità tal-Artijiet għal update fuq ir-reviżjoni li kienet ġiet mitluba mill-istess Kumitat tar-rapport intitolat “Sites nominated to be declared as Public Domain under the Civil Code (Amendment No. 3) Act 2016".  Fil-verità l-akbar issue li kellna kienet kif l-informazzjoni kienet qed tingħadda mingħand l-Awtorità tal-Artijiet lill-Awtorità tal-Ippjanar, u l-abbli Segretarja tal-Kumitat kitbet biex titlob għal update, liema update kienet intbagħat.  Fil-fatt f’email datata 16 ta’ Lulju, 2018  – li nitlob li tiġi ċċirkolata lill-Membri tal-Kumitat – l-Imħallef Emeritus Lino Farrugia Sacco, Chairman tal-Awtorità tal-Artijiet bagħat jgħidilna hekk: 

“Dear Ms Brincat

Re: Progress on revision of public domain report
 
I refer to your email of the 13th July 2018 in which you drew my attention to the request of the Committee of the 2nd July 2018 to be updated on the process of revisions to the report entitled “Sites nominated to be declared as Public Domain under the Civil Code (Amendment No. 3) Act 2016” dated September 2017 which revisions had been requested by the Committee during its meeting of the 19th February 2018.

I would like to report that following the decision by the Committee to refer back the report prepared by the Planning Authority, a number of meetings were held between representatives of the two Authorities to identify the issues related to the accuracy of the information presented to the Committee in the original report of September 2017 and explore options of how these could be addressed. It was concluded that to obtain an accurate depiction of the ownership situation of the sites, inspection of the physical files was the best way forward. Due to the limited resources available at the Authority, and the need for extensive experience in this line of work, only one officer could be made available for the task.

Below please find progress report as requested:
 
Plans completed and referred to Planning Authority are as follows:
 
2016_3_1  - Site at Ħondoq, Għajnsielem - Qala
2016_9_c  -  Mqabba Siġġiewi Qrendi
2016_14_1  -  Comino
2017_1  -  Park Nazzjonali tal-Inwadar M'Scala
2016_1_B  -  Site at Manoel Island
2016_11_1  -  Stretch of land from Ġnejna to Mtaħleb
2016_11_2  -  Stretch of land from Ġnejna to Mtaħleb
2016_10_e  -  Sites from green area outside Sa Maison Bastions walls (and parkings/paved area)
2016_3  -  Site at Simblija
2016_7_A  -  Valletta Coastline_ St.Elmo
 
Pending information plans are as follows:
 
Site at Wied Garnaw
Site at Kalanka, Delimara
Site of beaches from St.George’s Bay to Sliema
Sites from St.Thomas Bay (M’Scala) to Xrobb l-Għaġin (M’Xlokk)
Cittadella , Victoria, Gozo (in hand)
Site at Ħas-Saptan and Wied Żembaq
Site at is-Simblija (including Wied ir-Rum, ta’ Baldu and Wied Hażrun (Dingli)
Site at il-Ballut tal-Wardija
Site at il-Ballut tal-Imġiebaħ (l/o Mellieha).
The tasks involved in preparing these information plans comprise of:

Gathering property information on land ownership (within each site extent) held at Lands Authority records through property research/investigations.
Checking each parcel of Land (within site extent) whether it is registered at Land Registry.
Compiling SP-Plans with the necessary details and legends.

The above-mentioned exercise of gathering such information/details for each site and compiling such SP-Plans is considerably time-consuming.

Every effort will be made to complete the whole exercise as soon as possible but it needs to be pointed out that twelve weeks were required to carry out half the task.

I hope this information addresses the query of the Committee, but should you require any further information kindly inform me.
 
Yours sincerely”.
 
Imbagħad, f’email mibgħuta ftit tal-ħin wara mill-istess Chairman tal-Awtorità tal-Artijiet, il-Kumitat ġie updated dwar is-site tas-Simblija. Qalulna li l-proċess huwa metikoluż għax qegħdin janalizzaw l-ownership reali ta’ kull sit fid-dettall, u esproprji li possibilment għadhom ma tħallsux, u li dak li kellhom lest għaddewh lill-Awtorità tal-Ippjanar.  Ma nafx jekk hawnx xi domandi dwar dan is-suġġett, dejjem safejn nista’ nirrispondi jien. 

ONOR. GODFREY FARRUGIA: Sur President, fil-fatt jien għamilt mistoqsija parlamentari dwar dan u fir-risposta li tani, il-Ministru spjega –  però ma semmiex is-siti u għalhekk ħadt pjaċir issa nisma’ l-lista tas-siti – li hu ħejja rapport interim dwar is-siti li dwarhom intbagħatet informazzjoni aktar dettaljata mill-Awtorità tal-Artijiet, liema rapport kien se jitressaq għad-diskussjoni fil-Kumtiat fiż-żmien li ġej. Hemm ħjiel meta se jsir dan? 

IĊ-CHAIRPERSON: Il-ħjiel li għandi jien huwa li qabel tintemm din is-sena jkollna dak ir-rapport, jiġifieri possibbilment nibdew niddiskutu l-ewwel siti qabel noħorġu bir-recess tal-Milied.   Jekk qed nifhem sew se jingħadda interim report biex minflok nistennew li ssir l-analiżi fuq is-siti kollha u jiġi rapport wieħed komplut, jiġi mgħoddi lilna dak li huwa lest.  Almenu jien hekk interpretajtha mir-risposta li ta l-Ministru fil-Parlament. 

ONOR. GODFREY FARRUGIA: Innutajt ukoll li hemm applikazzjonijiet, almenu tnejn, li saru fl-2018 qabel għalaq it-termninu taż-żmien, imma mhumiex imsemmija fil-lista. 

IĊ-CHAIRPERSON:  Il-Ministru Herrera.

ONOR. JOSÉ HERRERA (Ministru għall-Ambjent, Żvilupp Sostenibbli u Tibdil fil-Klima): Kif taf, biex sit ikun jista’ jiġi kkunsidrat biex isir public domain, trid issir applikazzjoni, jew minn NGO, jew minn Membru Parlamentari. Ir-raġuni għal dan hija biex nevitaw inondazzjoni insensata ta’ applikazzjonijiet, għax jekk issir minn NGO allura jkun hemm il-vetting ta’ NGO u b’hekk l-applikazzjoni ma ssirx kapriċċjożament u l-Membri Parlamentari għandhom dritt sovran li jressqu applikazzjonijiet simili.  Li ġara hu li jien, bħala Membru Parlamentari u Ministru għall-Ambjent, qabel ma nintavola applikazzjonijiet jien personali, ridt l-ewwel nara x’applikazzjonijiet kienu se jintavolaw l-NGOs jew il-kollegi tiegħi, il-Membri Parlamentari. Wara li għadda ċertu żmien, irriżultali li kien hemm żewġ siti partikolari li dwarhom ma kenitx saret applikazzjoni u li jien kelli ħafna rappreżentazzjonijiet minn diversi setturi u nies li għandhom jiġu indikati bħala Natura 2000 sites.  Jien deherli li kelli nieħu l-inizjattiva personali, u fil-vesti tiegħi ta’ Membru Parlamentari, indikajt żewġ siti: l-Imnadar, li huwa park nazzjonali ġdid li ġie kkreat taħt it-tenure tiegħi, u Wied Għomor, li huwa wied importanti ħafna li però huwa wied sfortunat għax huwa l-aktar wied, mill-50 wied li għandna, li jaqsam żona ta’ popolazzjoni kbira għax jgħaddi minn Paceville, San Ġorġ u dawk l-inħawi u allura hemm pressure kbir fuqu għall-żvilupp għas-sempliċi raġuni li hemmhekk it-territorju jiswa ħafna flus u hemm ħafna interessi ta’ ħafna nies. Jien deherli li kelli nintavola talba jien personali biex dan il-wied jiġi ppreżervat taħt din il-liġi għax ma kienx hemm talba simili mill-NGOs. Li ġara hu li sakemm ħadt din l-inizjattiva, il-perjodu oriġinali ta’ meta tista ssir applikazzjoni kien skada, però issa fetaħ il-perjodu ġdid u l-applikazzjonijiet il-ġodda li saru wara Settembru suppost jiġu inseriti f’din il-lista. Onor. Farrugia, jien naħseb li l-mistoqsija tiegħek hija waħda pertinenti u naħseb li wieħed għandu jivverifika – jien se nkun l-wwwel wieeħd li nivverifika – biex ikun assigurat li dawn iż-żewġ applikazzjonijiet personali tiegħi jidħlu fil-lista, u jekk ma jistgħux jidħlu, tingħata r-raġuni legali biex tiġi ġustifikata din il-ħaġa. 

ONOR. GODFREY FARRUGIA: Jien għedt hekk għax għamilt żewġ applikazzjonijiet, wieħed għal Wied iż-Żrinġ Bulebel u l-ieħor limiti ta’ bejn ir-Rabat u l-Imtarfa, iż-żona tal-Għeriexem u l-widien ta’ hemmhekk. Dawn huma applikazzjonijiet ġodda li saru fiż-żmien stipulat, waħda minnhom anke f’Jannar 2018, imma li ma ssemmewx. 

IĊ-CHAIRPERSON: Onor. Farrugia, ir-risposta li ngħatajna hija fuq l-ewwel rapport, jiġifieri fejn kien għad m’hemmx l-applikazzjonijiet li qiegħed issemmi. 

ONOR. GODFREY FARRUGIA: Dan huwa fuq l-ewwel rapport tal-applikazzjonijiet li saru fl-2016. Allura l-mistoqsija ovvja hija:  X’se jsir mill-applikazzjonijiet tal-2018?  Kif se jiġu proċessati? Meta se nisimgħu dwarhom? Diġà qegħdin sena b’lura fil-proċess; biex l-affarijiet ikunu f’waqthom suppost li l-applikazzjonijiet ta’ dik is-sena jiġu aġġudikati fis-sena ta’ wara. Allura se jkollna perjodu fejn se naġġudikaw ta’ sentejn f’daqqa? 

ONOR. JOSÉ HERRERA:  M’hemm xejn fil-liġi li kien ibassar dan l-istat ta’ fatt u ma kien hemm xejn fil-liġi li jbassar it-teething trouble li kellna fil-bidu. Biex inkunu onesti u ġenwini rridu ngħidu li din il-liġi saret bi qbil u bl-għajnuna taż-żewġ naħat tal-Kamra, kienet liġi li kien qed jaħdem fuqha, fl-aħħar leġiżlatura ta’ Gvern Nazzjonalista, l-Onor. Jason Azzopardi li kien responsabbli mill-artijiet.  Meta jien kont Segretarju Parlamentari responsabbli mill-integrated maritime policy kont qed naħdem fuq dokument biex indaħħal ix-xtut u nagħti dimensjoni aktar ekonomika u fejn nista’ nippreżervahom. Li kien ġara kien li ż-żewġ naħat iltqajna, amalgamajna ż-żewġ kunċetti – il-kunċett tal-Gvern Nazzjonalista ta’ dak iż-żmien kien aktar wiesa’ għax kien inkariga ditta rinomata ta’ avukati biex iħejju liġi tal-public domain – għamilna ċerti emendi u l-liġi għaddiet, proposta mill-Onor. Azzopardi u ssekondata minni. L-aktar differenza li kien hemm bejn iż-żewġ liġijiet kienet waħda proċedurali, fis-sens li jien ipproponejt li jkun hemm vetting mill-Planning Authority (PA) – ma ninsewx li dak iż-żmien ma kenitx għadha teżisti l-Environment and Resources Authority (ERA) – ħalli l-ħidma tal-Parlament ma tiġix ittronkata permezz ta’ inondazzjoni insensata ta’ applikazzjonijiet.  Naqqasna d-dritt li kulħadd jista’ japplika, u għamilniha li jrid ikun Membru Parlamentari – li jista’ jikkonsulta ma’ min irid imma almenu jkun hemm dak il-vetting preliminari – jew NGO li jipproponi sit u li jkun hemm il-vetting tal-Malta Environment and Planning Authority (MEPA) li dak iż-żmien kienet responsabbli mill-ambjent, għax hija awtorità indipendenti, kellha r-remit fuq il-materja, u allura kien jagħmel sens li l-vetting isir minn organu speċjalizzat.  Però ovvjament din hija liġi li hija aljena għas-sistema ġuridika tagħna, fis-sens li hija proċedura li ħadet ftit mid-dritt Ruman għax l-idea li jkollok demanju pubbliku ġejja mid-dritt Ruman, anzi minn żmien ir-repubblika, jiġifeiri Third Century BC, fejn dak iż-żmien kien hemm li l-foreshore tar-Rumani ried ikun aċċessibbli għal kulħadd, mhux neċessarjament biex jipproteġi l-ambjent imma biex il-militar u n-navy Rumana, li dak iż-żmien kienet l-aktar waħda importanti fil-Mediterran, ikollha aċċess sħiħ għax-xtut tagħha u allura ħadd ma seta’ jkollu territorju aktar ‘il barra minn fejn tispiċċa l-ikbar mewġa. Għalkemm hemm dispożizzjoni fil-Kodiċi Ċivili, aħna dik abbraċċjajniha l-aktar permezz ta’ ġurisprudenza. Il-liġi tal-public domain li aħna adottajna, ibbażata fuq mudelli differenti speċjalment ta’ fuq il-kontinent Brittaniku eċċ., hija totalment differenti mill-kunċetti ċivili Rumani li konna nħaddnu fil-kamp ċivili tagħna u allura kkreat ċertu obbligu fuq owners b’mod indirett, u fuq l-Istat, li ma kienx jeżisti qabel. 
It-tieni, filwaqt li f’pajjiżi oħra għandek territorji vasti ta’ art fejn wieħed jista’ jiddelinea faċilment public domain għax hemm territorju ta’ art li mhuwiex burdened bi drittijiet personali u reali tal-privat, meta ġejna biex inħadmuha f’Malta ġejna ffaċċjati b’dawn il-problemi. L-ewwel problema li sibna kienet – u naħseb li Johann Buttigieg għamel biċċa xogħol tajba għax ma kenitx faċli – li ridna nivverifikaw liema art hija tal-privat għax l-iskop tal-public domain huwa li jagħmel fuori commercium territorju tal-Istat, mhux territorju privat. Tant hu hekk, li jekk xi ħadd jinqabad fil-public domain u tkun art  privata, għandu perjodu biex jirreġistra l-interess tiegħu u jekk ma jirreġistrax l-interess tiegħu sa għaxar snin jista’ jagħmel addirittura kawża l-qorti biex jiddikjara li dak is-sit huwa tiegħu, għax ma tistax tgħabbi lill-privat b’ċerti obbligazzjonijiet li ma kenux jeżistu qabel mingħajr ma tikkumpensah. Allura kellna teething trouble, l-ewwel nett, biex nifhmu eżatt kif se nimplimentaw il-liġi, u t-tieni, kif se nduru mat-talbiet biex ma neffettwawx avversament id-drittijiet inerenti taċ-ċittadin. Jiġifieri ma naħsibx li kien minħabba nuqqas ta’ rieda politika jew volontà politika li s’issa għadna m’aħniex inħadmu din il-proċedura, imma kien minħabba dawn it-teething troubles. Bħala Ministru responsabbli għall-ambjent inħeġġeġ sabiex il-problemi tekniċi li jeżistu nissorvolawhom kemm jista’ jkun malajr u nimxu ‘l quddiem. 

Rigward l-applikazzjonijiet, jien naħseb li la issa tal-ewwel sena qbiżnihom u saru l-applikazzjonijiet leġiżlattivi, dawn għandhom jittieħdu in one basket – I’m subject to criticism fuq din, imma jien hekk naħseb u hekk jidhirli li għandu jkun – u jiġu dibattuti skont iż-żmien ta’ meta saru. Naħseb li dak huwa l-uniku mod kif din tista’ ssir. 

ONOR. GODFREY FARRUGIA: Fl-ewwel wieħed kien hemm volum kbir ta’ xogħol, imma t-tieni darba m’hemmx volum ta’ xogħol.  

ONOR. JOSÉ HERRERA: Hekk hu. As the years go by ikun hemm inqas u inqas għax is-siti kollha… 

ONOR. GODFREY FARRUGIA: It-tieni sett ta’ applikazzjonijiet saru wara li wieħed induna bl-iżbalji li saru fl-ewwel sett ta’ applikazzjonijiet.  Pereżempju, meta jien ġejt biex napplika għal dawk iż-żewġ żoni li semmejt, qgħadt attent biex ma nagħmilx l-iżbalji li għamel ħaddieħor qabilna u b’hekk ikun hemm dak il-proċess ta’ dewmien ta’ verifika.  Fil-fatt ippruvajt nara li l-areas huma aktar surgically clean biex ikunu art pubblika. 

IĊ-CHAIRPERSON: Kollegi, fuq dan is-suġġett diġà kellna tliet laqgħat u ma nixtieqx li niddevjaw mis-suġġett li għandna għad-diskussjoni llum. 

ONOR. GODFREY FARRUGIA: Imma l-aħħar laqgħa fuq dan is-suġġett kienet fi Frar. 

IĊ-CHAIRPERSON: Però, Onor. Farrugia, taf li ma kienx qed jiddependi minna. Nifhmu li finalment qegħdin niddependu fuq l-informazzjoni li tingħadda lilna. 

Korrispondenza oħra li għandi hija email datata 25 ta’ Settembru, 2018 mibgħuta  mill-Onor. Godfrey Farrugia u mill-Onor. Marlene Farrugia fejn qegħdin jitolbu sabiex inpoġġu fuq l-aġenda d-diskussjoni dwar ir-Rural Policy and Design Guildlines 2014. Jien qiegħed nieħu nota ta’ din it-talba u ngħid li m’għandix problema li nagħmlu dan. 

Email oħra hija datata 25 ta’ Settembru 2018 mibgħuta mill-Ministru Herrera fejn qed jitlobni sabiex inpoġġi fuq l-aġenda għad-diskussjoni l-iState of the Environment Report, kif joħroġ mil-liġi, u fil-fatt illum il-Kumitat qed jiltaqa’ biex jiddiskuti dan ir-rapport. 

L-aħħar korrispondenza li għandi hija email datata 24 ta’ Settembru 2018 mibgħuta mill-Onor. Jason Azzopardi  u mill-Onor. Marthese Portelli fejn qed jitolbuni sabiex il-Kumitat jerġa’ jiddiskuti l-Fuel Stations Policy. Dwar din il-policy għamilna tliet seduti, u jien tal-parir li nerġgħu ntellgħuha għad-diskussjoni, jekk inħossu l-bżonn, il-mument li din tiġi reviewed. Naf li bħalissa għaddej dak il-proċess mill-PA u naħseb li jkun aktar għaqli jekk niddiskutu l-policy kif emendata ġaladarba din issir. 

L-Onor. Azzopardi.

ONOR. JASON AZZOPARDI: Sur President, fuq l-aħħar punt, filwaqt li naqbel miegħek li meta tara d-dawl tax-xemx il-policy riveduta definittivament il-Kumitat għandu jiddiskutiha, l-email tiegħi u tal-Onor. Marthese Portelli, il-kelliema responsabbli mill-ippjanar, kienet dwar id-dewmien. Jien li tlabt, u naħseb li it was the least we could ask for, li l-Kumitat ikun infurmat fejn waslet ir-review u x’sar s’issa, għax hawnhekk m’aħniex qegħdin nippruvaw nideċifraw ir-raba’ sigriet ta’ Fatima, imma qegħdin nagħmlu reviżjoni, liema reviżjoni  ġiet imħabbra f’Jannar li għadda, jiġifieri kważi sena ilu. I think it’s only fair and I’m entitled to ask for this u hemm ħafna nies hemm barra li għandhom dritt ikunu jafu għalfejn dan id-dewmien. Kulħadd jaf li applikazzjonijiet qegħdin jiġu proċessati, u bl-iskuża li tapplika l-liġi preżenti, allura l-applikazzjoni tieħu ċerta direzzjoni minħabba sentenzi li kont ikkwotajt f’laqgħat oħra tal-Kumitat.  Għalhekk jien qed intenni d-dritt li nitlob li xi ħadd – jekk hux il-Ministru jew il-PA ma tagħmilx differenza – jagħtina update u jgħidilna kif fi 11-il xahar għadha ma saritx din ir-reviżjoni u kemm baqgħalha biex tkun konkluża. 

IĊ-CHAIRPERSON: L-Onor. Godfrey Farrugia. 

ONOR. GODFREY FARRUGIA: Sur President, xtaqt nagħti ftit timeframe dwar din il-policy.  F’Diċembru 2017 kienet tpoġġiet fuq l-aġenda, saru diskussjonijiet f’Jannar, b’ċerta kawtela u bżulija l-ERA iffinalizzaw id-dokument f’Mejju, dan ingħadda lill-PA, f’Awwissu ltaqa’ l-Kunsill Eżekuttiv tal-PA u s-suġġerimenti tal-ERA kienu fuq l-aġenda. Issa hawnhekk m’aħniex qegħdin nitkellmu fuq suġġerimenti ta’ Godfrey, imma fuq suġġerimenti ta’ istituzzjoni li tħares l-ambjent.  Jiġifieri f’ħames xhur, minkejja d-diskussjonijiet u kollox li kien hawn, l-ERA waslet għall-konklużjoni tagħha, dan il-Kumitat ukoll qabel ma’ dak li qalet l-ERA, u għalhekk jien nistenna li min-naħa tagħha, il-PA ma tkaxkarx saqajha. 

IĊ-CHAIRPERSON: Grazzi, Onor. Azzopardi talli qajjimt dan il-punt u nirringrazzja wkoll lill-Onor. Farrugia talli ppreċiża t-timeframe. Qed nieħu pjaċir kemm aħna lkoll għollejna l-istandards tagħna fuq l-istennija tal-policies min-naħa tal-PA.  Mingħajr ma ninstema’ kritiku rrid ngħid li jien kuntent li hawn l-attitudni li l-policies illum qegħdin joħorġu ħafna aktar frekwenti milli forsi konna mdorrijin bihom qabel, u naħseb li dik hija xi ħaġa pożittiva. Jekk il-Membri jaqblu, jien ma nsib l-ebda problema li bħal m’għamilna fil-każ tal-public domain niktbu lill-PA sabiex b’mod formali jagħtuna update dwar fejn jinsabu fuq din il-policy. Jidher li hawn qbil għalhekk nitlob li tittieħed nota u niktbulhom immedjatament sabiex jagħtuna update fuq dan. 

L-Onor. Farrugia. 

ONOR. GODFREY FARRUGIA:  Mr Chairman, xtaqt infakkar li l-Onor. Karol Aquilina, f’Ottubru 2017 meta kien il-kelliem ewlieni tal-Oppożizzjoni fuq l-ambjent, kien talab sabiex il-Kumitat jiddiskuti l-waste management, u din it-talba għadha pendenti.  Naħseb li issa huwa l-ħin propizju biex niddiskutu dan is-suġġett. 

IĊ-CHAIRPERSON:  Jien konvint li intom bħali flejtu sew l-iState of the Environment Report u allura tafu li parti sostanzjali minnu titkellem dwar il-waste management,  jiġifieri llum parti mid-diskussjoni se tkun marbuta mal-waste. Jekk inħossu li, apparti dak li għandha x’tgħidlna l-ERA abbażi ta’ dan ir-rapport, u apparti mill-intervent li jista’ jagħmel il-Ministru dwar x’qed nagħmlu bħala pajjiż fuq l-iskart, hemm bżonn laqgħa fejn niddiskutu l-iskart, ma nsibx problema li nikkunsidraha, però naħseb li jkun aħjar jekk nieħdu din it-tip ta’ deċiżjoni l-mument li tkun saret il-laqgħa ħalli naraw kemm se nidħlu fid-dettall fuq dak is-suġġett.  Ir-rapport huwa volominuż għax qegħdin nitkellmu fuq snapshot tal-ambjent kollu f’pajjiżna. 

Fil-fatt nistgħu ngħaddu sabiex nibdew id-diskussjoni dwar dan ir-rapport.























DISKUSSJONI ĠENERALI DWAR IR-RAPPORT MAĦRUĠ MILL-AWTORITÀ TAL-AMBJENT U R-RIŻORSI INTITOLAT “STATE OF THE ENVIRONMENT REPORT 2018”

IĊ-CHAIRPERSON:  Jien qed nifhem li din hija l-ewwel darba li dan il-Kumitat, u l-Parlament b’mod ġenerali, qed jiddiskuti dan ir-rapport, jiġifieri dan huwa pass storiku u xi ħaġa pożittiva mmens. Naħseb li rapport bħal dan, għalina l-policy makers huwa importanti ħafna għax jagħtina stampa dettaljata ta’ fejn jinsab l-ambjent tagħna fid-diversi aspetti tiegħu; hija biċċa għodda li nażżarda ngħid li qabel ma kellniex. Naħseb li llum il-leġiżlatur għandu pedament aħjar fuq xiex jibbaża d-deċiżjonijiet tiegħu. 

Nitlob issa lill-uffiċjali tal-ERA sabiex jibdew bil-preżentazzjoni tagħhom fuq ir-rapport. 

IL-PROF. VICTOR AXIAK (Chairman tal-Awtorità għall-Ambjent u r-Riżorsi): Mr Chairman, 20 sena ilu kienu qaluli biex nagħmel l-ewwel State of the Environment Report, u huwa ta’ unur għalija li b’xi mod jew ieħor tajt kontribut għal dan ir-rapport li għandna quddiemna llum. Kritika ħarxa li kienet saret dak iż-żmien kienet li r-rapport kien voluminuż iż-żejjed; illum morna ‘l quddiem għax minn 448 paġna nżilna għal 445 paġna!  Ħalli ngħid xi ħaġa dwar għalfejn nagħmlu dan ix-xogħol. 

Aħna nagħmlu dan ix-xogħol, l-ewwel nett, biex nagħtu rendikont ġenerali tal-kwalità tal-ambjent, u wara dan ir-rendikont ġenerali nidentifikaw it-trends.  Huwa  importanti ħafna li nifhmu l-importanza tat-trends għax filwaqt li anke jien stess kemm-il darba qabbilt l-iState of the Environment Report ma’ medical check-up fejn bniedem imur jara l-istat tas-saħħa tiegħu, jieħu X-rays eċċ., irridu ngħidu li l-ambjent huwa ħafna aktar ikkumplikat minn bniedem. Bħala sistema għandu ħafna komponenti differenti li jvarjaw, kultant anke b’mod eratiku, u allura l-aktar importanti biex tara l-istat tal-ambjent huwa li tara t-trends għax kultant ikun hemm anomaliji fid-data li fihom infushom jistgħu jfissru ħafna imma jistgħu jgħattu affarijiet aktar importanti. Jiġifieri rridu nifhmu li t-trends huma importanti ħafna li jiġu identifikati u, safejn naf jien, dik hija xi ħaġa li it features ħafna fir-rapport li għandna quddiemna. Biex tagħmel it-trends trid ċertu tul ta’ żmien ta’ data u fuqhom imbagħad tidentifika l-prijoritajiet, għax il-pajjiż huwa dak li hu u m’għandux ir-riżorsi biex jagħmel kollox u allura trid tagħżel il-prijoritajiet u tagħmel ir-rakkmandazzjonijiet. Dan hu li fil-fatt qiegħed jipprova jagħmel l-iState of the Environment Report. 

F’20 sena Malta għamlet qabża f’ħafna affarijiet inkluż mil-lat ekonomiku imma ċert li aktar qegħdin nirrealizzaw li l-isfida ewlenija li għandna għal Malta hija kif inkomplu b’din ir-rankatura ekonomika b’mod sensibbli billi nagħtu kas ir-riżorsi ambjentali. Dik hija xi ħaġa importanti ħafna u nispera li toħroġ ċar minn dan l-iState of the Environment Report li, wara kollox, mhuwiex il-bidu u t-tmiem imma jrid iwassal għal strateġija għall-ambjent kif se tispjega l-kollega. 

IS-SINJ. CLAIRE CORDINA BORG (Unit Manager National Affairs, ERA): Illum se neħodkom fuq il-passaġġ li għaddejna biex min-numri ħriġna l-istat li jinsab fih illum l-ambjent. Dan ir-rapport huwa bbażat fuq data ta’ seba’ snin u fih disa’ topics ambjentali. Wara li ġbarna d-data, ikkummissjonajna l-esperti biex jaraw xi jfisser dak in-numru, jekk telax jew jekk niżilx, ‘il fejn sejrin, imbagħad abbozzajna kapitlu li ġie rivedut f’ħafna livelli sakemm issa wasalna sabiex illum qegħdin nippreżentawh lilkom. 

Fl-aħħar ta’ dan ix-xahar se jkollna wkoll konferenza nazzjonali fejn se nniedu dan id-dokument u se jkun hemm diskussjoni biex, kif qal sew iċ-Chairman, din l-informazzjoni kollha mhux biss inħalluha fuq dak id-dokument voluminuż, imma nużawha biex tipproġettalna ‘l quddiem fis-settur tal-ambjent. 

Dan ir-rapport jiġi żviluppat fuq sett ta’ indikaturi – qisu r-riga li bih tista’ tieħu l-measurement ta’ fiex qiegħed kull settur tal-ambjent – bejn wieħed u ieħor 70 għal 80 indikatur, liema indikaturi ma tagħżilhomx biss l-ERA imma huma indikaturi rrikkmandati madwar l-Ewropa u anke ‘il hinn għax għalkemm dan ir-rapport jagħti indikazzjoni fuq l-istat tal-ambjent ta’ Malta, din l-informazzjoni tintuża wkoll kemm fl-Ewropa kif ukoll internazzjonalment. Dawn l-indikaturi huma l-qafas tal-kapitli, imbagħad għall-pubbliku jiġi ppubblikat is-summary report li ma jkunx tekniku imma li fl-istess ħin jipprovdi l-informazzjoni kollha b’mod diġeribbli. 

Dan ir-rapport, allavolja għandu disa’ kapitli, nistgħu naqsmuh f’ħames setturi. Għandek id-driving forces, jiġifieri x’inhu dak li jmexxi l-ambjent, min juża l-ambjent u liema setturi jinfluwenzawh, u min-naħa l-oħra, x’inhuma l-policies tagħna li qegħdin jeffettwaw l-ambjent, kemm pożittivament kif ukoll negattivamemnt. Imbagħad hemm kapitlu fuq in-natural capital, il-biodiversità, l-użu tar-riżorsi, il-climate change, l-aspett tal-ambjent, il-kwalità tal-ambjent, u s-saħħa. Ħalli nagħtikom il-key messages li ħarġu minn kull kapitlu. 

Fejn tidħol il-biodiversità rajna li kien hemm avvanz pożittiv fejn bejn 40% tal-ispeċi u 43% tal-habitats li huma ta’ importanza fuq livell Ewropew qegħdin in favourable conservation status, jiġifieri jinsabu b’saħħithom. Ovvjament, ma nistgħux ninsew l-aspett antropoġeniku li jinfluwenza l-biodiversità, u l-biodiversity loss jiġi mpattat l-aktar minn aspetti bħal, pereżempju, alien species, jiġifieri pjanti u annimali li ma jgħixux hawn Malta. F’dan il-period of review, li kopra bejn l-2009 u l-2015, rajna li f’dan is-settur kien hemm ukoll strateġija ddedikata għal dan is-settur. Ovvjament ma nistgħux ninjoraw il-fatt li hemm bżonn li nagħmlu aktar użu effiċjenti tal-art u tar-riżorsi naturali, u għalkemm hija ‘il hinn mit-timeframe ta’ dan ir-rapport, ħadna inkonsiderazzjoni qabża fenominali fejn jidħlu l-marine protected areas fejn żdiedu bi 18% u issa għandna aktar minn 35% tal-ilmijiet tagħna li huma protetti. 

Spiċċajt bl-ilma f’dan is-settur u se nkomplu fuq il-kapitlu tal-ilma per se fejn inkopru l-baħar, is-surface waters kif ukoll il-ground water. Jekk inħarsu lejn in-natural coastal water bodies naraw li qegħdin ikkunsidrati li huma in high jew good ecological status, jiġifieri l-annimali u l-pjanti li jinsabu fihom qegħdin fi stat tajjeb, u fejn jidħol bathing water quality, qegħdin fuq quddiem fl-Ewropa. F’dan il-perjodu kien hemm 93% tas-samples li ttieħdu mill-bathing waters li kienu of excellent quality. Niġi issa għall-fresh water, il-ground water. 

Quantitatively il-volum tal-fresh water mhuwiex qiegħed fi stat pożittiv, però stabilizza u ma baqax sejjer lura. Dan huwa trend importanti li wieħed jagħti kasu. Il-kimika l-aktar sinifikanti li tinsab preżenti f’dan l-ilma huma n-nitrati li ġejjin mill-agrikoltura. Għal dak li jirrigwarda l-ilma baħar insibu li l-kimika of concern hemmhekk hija l-merkurju. Hawnhekk ma rrid nallarma lil ħadd; dawn huma testijiet li jsiru perjodikament u, ovvjament, il-monitoring li tagħmel l-ERA huwa skont il-parametri tal-Unjoni Ewropea u la n-nies jużaw l-ambjent dejjem se jkollok l-impatt tan-nies fuq l-istess ambjent. 

L-ecological status tal-inland surface u transitional water bodies, s’issa ftit għadna nafu fuqu u se nkomplu ninvestigawh, u fejn jidħol l-ilma li nixorbu dan jissodisfa l-indikaturi tal-micro biology, jiġifieri  tal-ġermi li m’hemmx fih u anke dawk mandatorji. 

Dwar l-iskart irrid ngħid li f’dan ir-review period Malta kellha l-waste management strategy sal-2020 b’miri elenkati fih. Il-qofol tal-immaniġġjar tal-iskart jibda bil-produzzjoni tal-iskart. F’Malta niġġenraw ħafna iżjed skart per capita meta pparagunat mal-Istati Membri l-oħrajn tal-Unjoni Ewropea. Ir-resource productivity, jiġifieri kemm aħna bil-għaqal bir-riżorsa tagħna, sfortunatament niżlet ukoll. Li hemm pożittiv f’dan is-settur huwa l-waste intensity performance, jiġifieri filwaqt li s-soltu l-produzzjoni tal-iskart jibqa’ tiela’ parallel mal-GDP, hawnhekk bdejna naraw ftit ta’ devjazzjoni, jiġifieri filwaqt li l-ekonomija bdiet tissaħħaħ, beda jonqos il-ġenerazzjoni tal-iskart. Rajna li fejn fil-waste streams kien hemm l-infrastruttura available biex jużaha ċ-ċittadin, hemmhekk kien hemm titjib fis-settur. Niġi issa għall-arja.  

Fejn tidħol l-arja, bqajna naraw nuqqas ta’ sulphur dioxide, li kien jiġi mill-petrol, fl-arja però baqgħu pollutants of concern l-ozone li jiġi minn mainland Europe, jiġifieri ma jiġix prodott hawn Malta, u anke kimiċi oħra fl-arja li huma prodotti mill-ħruq tal-fossil fuels, li però huma l-aktar relatati mat-trasport fejn għandna nitrogen oxides u l-particulate matter, it-trab fin. Hawnhekk wieħed għandu jifhem li filwaqt li t-trab fl-arja huwa kkawżat parzjalment mill-effett tat-traffiku, għandna l-effett naturali minħabba li ninsabu viċin l-Afrika ta’ Fuq, tat-trab li jiġi mis-Sahara u li l-monitors tagħna jaqbduh ukoll. Jiġifieri hawnhekk għandna nagħmlu distinzjoni bejn it-trab li qiegħed fl-arja b’mod naturali għax ġej mis-Sahara, u dak li nipproduċu aħna mill-ħruq tal-fossil fuels. Fil-fatt, fuq dan l-aspett l-ERA taf, li allavolja wara li nagħmlu kif tgħidilna d-direttiva tal-Unjoni Ewropea u niffukaw fuq dawk is-sorsi antropoġeniċi, jiġifieri li ġejjin min-nies, xorta nifhmu li l-volum tat-trab fl-arja, anke jekk huwa sors naturali, huwa ta’ concern għall-pubbliku tagħna u allura rridu nitfgħu aktar enerġija fuq dawk is-sorsi antropoġeniċi, jiġifieri dawk li jagħmlu n-nies u li allura nistgħu nikkontrollaw. 

Ovvjament, ma tistax ma tħarisx lejn kemm nużaw il-karozza privata tagħna, u matul dan il-perjodu ta’ studju deher li l-preferred option tat-trasport tagħna tibqa’ l-karozza privata, u għalhekk għandna nagħmlu aktar sforzi biex nirriduċu dan ir-reliance fuq il-karozzi tagħna. 

Naraw ukoll li hemm bżonn ta’ aktar studji biex nillinkjaw l-effett tal-ambjent fuq is-saħħa tal-bniedem għax bħalissa hemm studji, iva, imma hemm bżonn ta’ iżjed saħħa wara dawn l-istudji. 

Fejn tidħol l-enerġija u l-greenhouse gases nafu li l-ikbar kontributur tal-greenhouse gases huwa s-settur tal-enerġija u hemm bżonn ta’ aktar sforzi biex nindirizzaw it-tibdil fil-klima. Niġi għall-policy responses u naraw x’għamlet Malta fejn jidħlu liġijiet, infurzar u policies f’dan iż-żmien.

L-ewwel nett bqajna nistrieħu aktar fuq l-aspett legali biex niggwidaw dan is-settur. Possibbilment hemm lok li nifirxu aktar bl-użu ta’ policy tools differenti, kemm jekk huma economic incentives u disincentives biex insemmi tnejn minnhom u dawn inżiduhom mal-main regulatory tools li nużaw. Bħala numru ta’  infringements, mill-2009 fil-perjodu tar-rapport niżlu għal żewġ active infringements fl-2015, u hemm snapshot ukoll ta’ x’jaħsbu l-Maltin kif għandu jiġi kkontrollat iżjed dan is-settur; fil-fatt jaħsbu li dan għandu jiġi kkontrollat with better enforcement. Hemm lok li f’dan is-settur jiġi nvolut aktar il-privat għax s’issa l-aktar li ġie mħolli huwa f’idejn awtoritajiet bħal tagħna, il-Gvern, u forsi l-NGOs. Huwa importanti li ninvolvu lis-setturi kollha fih. 

Tajna daqqa t’għajn ukoll lejn l-environmental taxes, li fl-2015 kienu jammontaw għal 2.9% tal-GDP, ħafna minnhom relatati mas-settur tal-enerġija u tat-trasport, u hemm ukoll 2% tal-employment li kien relatat mal-green economy. 

Nagħlaq billi ngħid li dan ir-rapport ingħadda għand l-Ombudsman għall-kummenti tiegħu, ġie tabled fil-Parlament, u se jiġi ppreżentat waqt il-konferenza li se norganizzaw fl-aħħar ta’ dan ix-xahar. Niringrazzjakom. 

IĊ-CHAIRPERSON: Grazzi. Il-Ministru José Herrera. 

ONOR. JOSÉ HERRERA: L-ewwel nett, xtaqt nirringrazzja lill-ERA ta’ din il-biċċa xogħol  li daħlu għaliha. Ta’ min jissottolinja u jispjega, għax forsi ma ħarġitx daqshekk ċara fil-presentation, li dan ir-rapport mhuwiex dwar l-istate of the environment ta’ dawn l-aħħar tliet snin, imma huwa stujdu li jmur lura għall-2008 u jibqa’ sejjer sal-2015, u issa se jibda jsir rapport kull erba’ snin, jiġifieri li jmiss se jkun ikopri sal-2020. Dan ir-rapport magħmul mill-ERA huwa l-ewwel rapport ħolistiku li sar; qabel kienu saru xi erba’ rapporti simili mill-Awtorità tal-Ippjanar però ħafna drabi kienu jkunu għal dik is-sena partikolari, mhux għal perjodu aktar wiesa’. L-ERA qed taħdem ukoll fuq l-iżvilupp tal-ewwel strateġija nazzjonali ambjentali, u meta din titlesta l-ERA se tkun f’pożizzjoni li tgħidilna  x’inhuma l-prijoritajiet kif l-aħjar għandna nimxu ‘l quddiem mill-aspett ta’ ambjent, jiġifieri x-xogħol li għamlet l-ERA huwa imprezzabbli. Se nsemmi issa xi punti li ma ssemmewx imma li lili jolqtuni u jinkwetawni ftit. 

[bookmark: _GoBack]Malta hija l-aktar pajjiż b’densità ta’ popolazzjoni fl-Ewropa. Sal-2015 kellna 1,350 persuna għal kull kilometru kwadru, u llum għandna 1,450 persuna għal kull kilometru kwadru, meta l-medja tal-Unjoni Ewropea hija 118, jiġifieri qegħdin aktar minn 11-il darba aktar popolati mill-medja tal-Ewropa.  Din iż-żieda tal-popolazzjoni dejjem tikber, se tikkrea pressjoni kbira fuq il-pajjiż u allura hemm bżonn ta’ aktar kawtela biex nibżgħu għall-kapital naturali tagħna, u aktar se jkollna issues dwar highrise, land reclamation, eċċ. Bil-popolazzjoni tibqa’ tiżdied kif qed tiżdied – u hekk għandu jkun, almenu għall-foreseable future – irridu nibdew nikkunsidraw aspetti ta’ highrise, land reclamation u affarijiet simili għax inkella l-kapital naturali li għandna, it-territorju ODZ, se niekluh kollu. Allura għalhekk wieħed irid iżomm bilanċ. Bħala  Ministru responsabbli mill-ambjent ma nistax ngħid li jien at all cost kontra li jkollna bini għoli, għax in-nies irridu npoġġuhom x’imkien. Bħala politiku responsabbli mill-ambjent ma nistax ma ninkarigax lill-ERA biex tagħmilli politika onesta fuq l-iskart tal-bini – u mexjin fuqha –  u ma nagħtihomx direzzjoni politika li jikkunsidraw ukoll il-possibilità ta’ land reclamation. Idealment ma jkollniex bżonn nagħmlu highrise, u ma jkollniex bżonn inmissu t-territorju ODZ... Hemm indikaturi li juru li aktar ma jgħaddi ż-żmien aktar hemm bżonn li nsiru ferm iktar konxji u ferm iktar kawti biex nippreżervaw it-territorju ODZ tagħna. Il-fatt li aħna għandna d-densità ta’ popolazzjoni li semmejt ifisser li we have gobbled up madwar  30%  tal-kapital naturali tagħna, li llum huwa territorju urban. Hawn ukoll, meta nikkomparaw it-territorju urban mal-medja tal-Ewropa naraw li pajjiżna huwa ħafna u ħafna iktar built-up mill-bqija tal-Ewropa kollha. Ovvjament dan jirrifletti d-densità tal-popolazzjoni, però ma jfissirx li m’għandniex obbligu politiku, morali u legali – anke għall-ġenerazzjonijiet futuri –  li nibdew nipprijoritizzaw il-preżervazzjoni tat-territorju verġni tagħna. Dik hija l-opinjoni politika tiegħi.

Ħaġa oħra li laqtitni fir-rapport hija li titkellem dwar l-iskart tal-baħar.  Ċerti pajjiżi, bħall-Estonja, il-Litwanja, eċċ, daħħlu l-bottle refund schemes. Tajjeb ngħidu li ħafna mill-plastik li jispiċċa l-baħar jiġi mis-sajd, u nista’ ngħid li jien tajt direzzjoni lid-Dipartiment tas-Sajd sabiex janalizza mezzi alternattivi ta’ kif jista’ jsir is-sajd mingħajr ma jintuża l- plastik. Pereżempju, bħalissa għaddej esperiment mill-Fisheries fejn mhux qed jintuża l-plastik biex jagħmlu ċ-ċimi. Għandna wkoll skemi żgħar pilota fejn qegħdin nagħtu flus lil dawk is-sajjieda li jaqbdu ghost nets, u qed indaħħlu sistemi ta’ white flag. Dan huwa proġett ambizzjuż ħafna u nixtieq li eventwalment Malta kollha tkun white flag u ma jkollniex plastik. Però l-iktar miżura importanti li se ndaħħlu hija l-bottle refund scheme. F’pajjiżna għandna madwar 200 miljun flixkun tal-plastik li persentaġġ qawwi minnhom jispiċċaw il-baħar.  L-istudji juruni li permezz tal-bottle refund scheme nista’ nnaqqas sa 85% mill-fliexken tal-plastik li jispiċċaw il-baħar. 

Rigward l-agrikoltura se jkellimkom aktar ‘il quddiem l-Onor. Clint Camilleri għax ħejja rapport fuq hekk.  Ir-rapport jgħid li għandna soil erosion ta’ 19.3% – dan sar minħabba l-iżvilupp bl-addoċċ li kien hawn tul is-snin – u biex nimmitigaw dan, għandna vvutati €400,000 biex nagħmlu iktar ħitan tas-sejjiegħ, u qegħdin ukoll inħawwlu iktar siġar.  Huwa importanti wkoll li nirriprestinaw il-widien tagħna, u Ambjent Malta qiegħda tieħu ħsieb il-widien tagħna u qed nippruvaw nirriprestinawhom.

Ir-rapport jgħid ukoll li teżisti dipendenza kbira fuq il-karozzi privati. L-Onor. Jason Azzopardi jħobb isemmi ħafna tip ta’ emissjonijiet li huma kkawżati mill-użu tal-karozzi, u jkolli ngħidlu li meta ġie ffirmat il-ftehim mal-Unjoni Ewropea, il-bench marks li daħħalna kienu ambizzjużi ż-żejjed, tant li l-esperti stess tal-Gvern ta’ dak iż-żmien, sa mill-2012 kienu diġà wissewh – u għandi dokumenti li jistgħu jikkonfortawni f’dan li qed ngħid – li  kien impossibbli li nilħqu dawk il-miri. Ħafna mill-emmissjonjiet li għandna f’pajjiżna mhumiex dawk li joħorġu mill-power station –   hemmhekk biddilna għall-gass u qegħdin aħjar milli għandna bżonn inkunu, tant li nistgħu ninnegozjaw emissjonijiet żejda – u peress li 83% tal-ekonomija tagħna hija magħmula mis-settur tas-servizzi, m’għandniex fejn innaqsu biex nimmitigaw. Pajjiżi oħra jkollhom industriji b’emissjonijiet kbar, u allura jistgħu jsirulhom ċerti kundizzjonijiet biex inaqqsu l-emmissjonijiet, però f’Malta m’għandniex din it-tip ta’ industrija, u allura ridna naraw fejn se nnaqqsu, u l-unika area fejn nistgħu nnaqqsu hija fl-użu tal-karozzi.  

Dan ir-rapport juri wkoll li l-kwalità tal-arja hija tajba ħafna. Illum jien irrispondejt mistoqsija parlamentari tal-Onor. Azzopardi fejn għedt li għal dik li hija kwalità tal-arja,  għal dak li għandu x’jaqsam mal-ozone, qegħdin tajjeb, però dwar ċerti emissjonijiet m’aħniex qegħdin tajjeb.  Irrid ngħid li l-Gvern għamel inizjattivi finanzjarji u fiskali sabiex iħajjar lil dak li jkun jagħżel karozzi elettriċi, però jekk ma titteħidx azzjoni konkreta mill-Ewropa, in-nies xorta se jibqgħu jagħżlu karozzi li jaħdmu bil-petrol għax il-batteriji tal-karozzi elettriċi jiswew ħafna flus. Il-materjal biex tibni l-batteriji tal-karozzi huwa skars ħafna u allura you can’t beat the price. Huwa inutli li aħna nneħħu t-taxxa u l-VAT minn fuqhom għax xorta jiġu iktar għoljin. Qabel ma l-Ewropa tikkrea makkinarju biex tintaxxa s-suq intern tagħha fuq il-fossil fuels cars, ma nistgħux nieħdu l-inizjattiva aħna għax inkella nkunu qed niksru r-regolamenti Ewropej u nkunu qed ngħabbu wisq il-kunċett tas-suq ħieles. Però hemm dibattitu ħaj għaddej fil-Kunsill tal-Klima u tal-Ambjent, hemm ukoll kommunikati li qed isiru mill-Kummissjoni li l-Ewropa qed timxi f’dik id-direzzjoni, u hemm ħafna pajjiżi li unilateralment qed jiddikjaraw deadlines għal meta jistgħu jiġu impurtati dawn it-tip ta’ vetturi. I followed suit – kif ħabbar il-Prim Ministru – and I am spearheading kummissjoni li fiha hemm involuti l-Ministru responsabbli mill-enerġija u l-Ministru responsabbli mit-trasport, u eventwalment se jkun hemm deadline meta dawn it-tip ta’ vetturi ma jkunux jistgħu jiġu impurtati aktar. Però sakemm ma nnaqqsux l-użu ta’ dawn il-karozzi, inutli li wieħed jiġi jikkritika lill-Gvern u jikkritika ‘l hawn u ‘l hemm, għax il-fatti huma dawk li huma. Nerġa’ ngħid li I am open to suggestions kemm mill-Oppożizzjoni kif ukoll minn kulħadd dwar x’nista’ nagħmel biex innaqqas dawn it-tip ta’ emmissjonijiet mingħajr ma nrażżan l-użu tal-karozzi privati. 

Sur President, kif ġie spjegat waqt il-presentation, għad għandna pressjoni fuq l-ilma. Sal-2015 konna qed nużaw biss persentaġġ żgħir ta’ new or treated water. Illum għandna dan il-kunċett ta’ new water u jkun interessanti naraw fir-rapport li jmiss jekk il-persentaġġ ta’ 3% nbidilx. L-iktar ħaġa li hawn enfasi fuqha hija l-kwestjoni tal-iskart. Naqbel perfettament mal-Professur Axiak u mal-ERA – u għandi wkoll sorsi differenti għax huwa taħt ir-remit tiegħi – li l-ikbar sfida li għandu dan il-pajjiż huwa t-trattament tal-iskart. Hija problema inkredibbilment kbira li writtna. Hija problema ta’ stil ta’ ħajja tal-Maltin, tal-fatt li għandna densità ta’ popolazzjoni eżorbitanti, flimkien ma’ kważi tliet miljun turist fis-sena u popolazzjoni barranija li dejjem qiegħda tikber. Għandna wkoll it-tradizzjoni ta’ kif nindirizzaw l-iskart. Sa ftit tas-snin ilu kulma konna nagħmlu kien li niftħu landfill kbira. Jien jimpressjonani ritratt li hemm fil-boardroom tal-Ministeru tiegħi li juri delinjament tat-territorju fejn għandna l-miżbliet, u ħdejh hemm delinjament tal-Belt Valletta sal-foreshore. Minn dan ir-ritratt jidher li d-dilenjament ta’ fejn hemm il-miżbliet huwa ikbar mill-Belt Valletta, jiġifieri f’pajjiżna għandna territorju daqsxejn akbar mit-territorju tal-Belt li huwa miżbla. Fil-passat kellna l-prattika li ma nisseparawx l-iskart, u nistqarr li qed insibha diffiċli biex insolvi din il-problema, però determinat li nibqa’ għaddej għax m’għandix triq oħra.  Inutli ssirli kritika li għaġġilt jew għax għamilt liġijiet ħorox għax il-verità hi li m’għandix way out oħra. Jekk ma nisseparawx l-iskart nistgħu ninsewha l-ekonomija ċirkolari. Jien għandi ċerti miri mposti fuqi li rrid nilħaq għax iffirmajt il-ftehim ta’ Pariġi, u naf li nista’ nnaqqas l-emissjonijiet, speċjalment il-Methane, jekk nisseparaw l-iskart organiku. Jien għalija huwa faċli li noqgħod nagħmel white papers, niddibatti, u nagħmel studju wara studju biss, imma ż-żmien ta’ dak spiċċa.  Jien qed nieħu riskju politikament għax qed nieħu deċiżjonijiet li huma radikali ħafna. (Interruzzjonijiet). Qed nipprova nagħmel mill-aħjar li nista’, però mhuwiex faċli għax il-mentalità hija... Barra minn hekk, hemm 68 gvern li kollha għandhom il-mod tagħhom kif jiġbru u jimmaniġġjaw l-iskart għax wieħed mir-remit tal-kunsilli lokali huwa l-ġbir tal-iskart. Kollha għandhom kuntratti partikolari ma’ kuntratturi partikolari, imma jien irrid indaħħal il-kunċett ta’ regionalisation fil-mod kif jinġabar l-iskart. Għalxejn joqogħdu jibagħtuli emails u Whatsup messages u jgħiduli li t-“tali” kuntrattur qed iħallat l-iskart li jkun isseparat. Jien nista’ nibgħat enforcement unit, imma l-kuntratti huma magħmulin mal-kunsilli u hemm għexieren ta’ kuntratturi li hemm minnhom li huma responsabbli ħafna, hemm li huma responsabbli ftit, u hemm li mhuma responsabbli xejn. Jekk isir ir-regionalisation inkun nista’ mmexxi aħjar. Jien qed niftiehem mal-Ministeru responsabbli mill-kunsilli lokali biex nipprova nilħaq dan il-għan u se ndaħħal il-waste to energy biex nipprova nimminimizza l-użu tal-landfill. Irrid ngħid li jien ma kellix għodda biex nikkrea waystreams differenti u għamilt l-ewwel xhur nisma’ lin-nies waħdi, mingħajr tekniċi, u allura bilfors ridt aġenzija to entertain dawn il-waystreams. Jien irrid nilħaq 60% ta’ riċiklaġġ fil-pajjiż – bħalissa qegħdin 12% – u żgur li dan il-persentaġġ m’iniex se nilħqu billi noqgħod nagħmel studju wara l-ieħor. Għal dan il-għan waqqaft aġenzija kkapeġġjata minn bniedem responsabbli – għażilt lilu għax minbarra li huwa inġinier u nafdah, għal dawn l-aħħar tliet snin kien il-konsulent tiegħi fuq l-iskart biss u sar espert fil-materja – ħalli jiġu kkreati waystreams differenti. Din tal-bottle refund hija waystream waħda, però hemm ħafna oħrajn. Hemm il-kwestjoni ta’ x’se nagħmlu bil-fibreglass u bil-ħġieġ. Irridu naraw ukoll jekk il-kartun aħniex se nesportawh jew inkella nirriċiklawh f’Malta. Hemm ħafna waystreams oħrajn, u jien għamilt din l-aġenzija li xogħolha huwa f’din id-direzzjoni. By far and large għandna sfidi kbar, però it’s not out of hand, m’aħniex f’sitwazzjoni fejn wieħed għandu jaqta’ qalbu, lanqas għal dak li għandu x’jaqsam mal-kapital naturali tagħna. Grazzi għall-ERA għandna 12% tat-territorju kollu ta’ Malta li ġie ddikjarat sit Natura 2000. L-ERA għamlet 30 management plan u se nibdew nimplimentawhom. Iddikjarajna ‘l fuq minn 3,400 kilometru kwadru ta’ baħar bħala special conservation areas. F’pajjiżna baqagħlna 65% u iktar tat-territorju li huwa, jew raba’, jew territorju naturali; li rridu nagħmlu huwa li nibżgħu għal dak li għandna, għax jekk nibqgħu ma nipprijorittizzawx iż-żoni li huma kapital naturali tagħna, għaxar snin jew 15-il sena oħra, ministru futur tiegħi li jkun qiegħed bil-qiegħda hawnhekk, se jkun iffrustrat għax there will be nothing worth saving. Però kif mexjin, jiġifieri b’kawtela, b’ċerta responsabilità u b’sens ta’ sostenibilità... Irrid nenfasizza li jien, bħala Ministru responsabbli mill-ambjent, irrid naħdem kolleġġjament, m’iniex qiegħed hemm biex inkun tree hugger, imma rrid nimxi id f’id mal-iżvilupp, mal-investiment dirett, u mal-politika tal-Gvern. Fl-aħħar mill-aħħar bread and butter issues u l-aspett ekonomiku fil-pajjiż għandu l-portata tiegħu. 

IĊ-CHAIRPERSON: Grazzi. L-Onor. Godfrey Farrugia.

ONOR. GODFREY FARRUGIA: Nirringrazzjak. Issemma li l-ambjent u s-saħħa huma miżżewwġin, u hemm żewġ punti li ma nafx jekk inġibditx l-attenzjoni għalihom. L-ewwel nett, id-Dipartiment tal-Informatika fi Gwardamanġa għandu l-indiċi kollha dwar is-saħħa u allura tistgħu tutilizzaw dik id-data biex tkunu tistgħu tqabblu l-konnessjoni bejn l-ambjent u s-saħħa. Fl-2013, meta jien kont Ministru responsabbli mis-saħħa, kont ħriġt l-ewwel dokument sponsored mill-World Health Organisation (WHO) intitolat “Environmental Determinants of Health”, u fil-fatt konna l-ewwel stat membru tal-Ewropa li għamilna dak ir-rapport. Ma nafx jekk kienx hemm rapporti sussegwenti għalih, imma żgur li hemm wieħed tal-2013 li jabbina ma’ perjodu tas-seba’ snin li għandkom intom dwar l-ambjent, u li għandu wkoll l-ambjent soċjali. Qed niġbdilkom l-attenzjoni għal dawn biex forsi sal-aħħar tax-xahar, tkellmu lid-Dipartiment tas-Saħħa, b’mod partikolari lis-Sur Neville Calleja, li huwa l-Kap tad-Dipartiment, u jkun jista’ jkollkom ir-riposta għal dik il-mistoqsija li għamilt. 

IĊ-CHAIRPERSON: Grazzi. Jien ukoll irrid ngħid prosit u nirringrazzja lill-ERA għall-biċċa xogħol li għamlu, però għandi wkoll ftit tal-kritika. Dan huwa ritratt tal-ambjent Malti ta’ tliet snin ilu. What took you so long? U x’inhu l-pjan?

IS-SINJ. CLAIRE CORDINA BORG: Se naqbel miegħek u m’iniex se naqbel miegħek fl-istess ħin. Veru li l-aħħar figuri tar-rapport huma tas-sena 2015, però kif spjega ċ-Chairman tal-ERA aktar qabel, l-iktar importanti f’dan ir-rapport mhuwiex fejn qegħdin fl-aħħar figura, imma kif aħna sejrin, bil-policies, regolamenti u azzjoni li qed nieħdu, f’dawn l-aħħar seba’ snin.  U se nerġa’ nirrelata mas-saħħa. Meta tmur għand tabib ma jistaqsikx kemm pejjipt sigaretti llum, imma jistaqsik kemm ilek tpejjep u kemm kont tpejjep kuljum għal dawn l-aħħar snin. Dan ir-rapport, b’mod apposta jiffoka fuq it-tendenza u jara jekk aħniex sejrin tajjeb jew ħażin, u jekk sejrin ħażin, ‘il fejn irridu mmorru. Rigward il-mistoqsija ta’ għalfejn domna daqshekk tajjeb ngħid li fir-realtà l-ERA damet biss sentejn biex ħarġet dan ir-rapport, għax kienet ġiet imwaqqfa fl-2016. L-aħħar rapport kien ġie ppubblikat fl-2010 mill-MEPA. Is-soltu dan ir-rapport ikopri erba’ snin ta’ data, però l-ERA ħadet deċiżjoni li ma jkollhiex lakuna ta’ data fejn jidħol state of the environment, u allura dak il-perjodu fejn ma ġiex ippubblikat ir-rapport, inkludejnih fl-ewwel rapport tagħna. 

IĊ-CHAIRPERSON: Kull kemm għandkom l-intenzjoni li tibdew tippubblikaw rapport bħal dan?

IS-SINJ. CLAIRE CORDINA BORG: Il-liġi titlobna nippubblikawh kull erba’ snin u aħna hekk se nagħmlu.

IĊ-CHAIRPERSON: Allura jekk qed nifhem sew, dan ir-rapport ra x’kienet it-tendenza bejn l-2009 u l-2015.
IS-SINJ. CLAIRE CORDINA BORG: Eżatt.

IĊ-CHAIRPERSON: Qed taraw li kull rapport ikopri span ta’ sitta, seba’ snin, jew inqas?

IS-SINJ. CLAIRE CORDINA BORG: Le, ikopri erba’ snin, però nafu l-għatx li hawn għal din id-data, għax dan ovvjament jinforma anke lill-policy makers bħalkom, u allura qegħdin nikkunsidraw li nippubblikaw mini version ta’ dan ir-rapport, b’isem ta’ “indicator booklets”, kull sena. 

IĊ-CHAIRPERSON: Ma nafx kienx l-iskop tar-rapport, imma r-rapport qisu jieqaf milli jagħmel il-proposti; jagħmel id-djanjosi, imma ma jagħmilx proposti fl-areas partikolari, bħall-arja, l-baħar u l-kwalità tal-ilma. Hemm raġuni għal dan?

IS-SINJ. CLAIRE CORDINA BORG: Iva.  Il-forma ta’ dan ir-rapport internazzjonalment huwa bbażat fuq tliet pilastri: xi jpoġġi pressjoni fuq l-amjbent, kif inhu l-istat tal-ambjent, u x’responses ġew żviluppati f’dak iż-żmien. Jiġifieri r-rapport jagħti snapshot tal-istat, u ftit imiss fuq rakkmandazzjonijiet, u apposta jagħmel hekk. Huwa ħażin li r-rapport jibqa’ fuq l-ixkaffa; dak se jintuża biex jifforma l-istrateġija għall-ambjent bir-rakkmandazzjonijiet u azzjonijiet sal-2015.

IL-PERIT MICHELLE PICCININO (Direttur fl-Awtorità għall-Ambjent u r-Riżorsi): Apparti minn hekk, ta’ min isemmi li matul iż-żmien li aħna nkunu għaddejjin bix-xogħol, id-data li aħna responsabbli minnha aħna tkun qed tiġi kontinwament miġbura. F’kull settur hemm għaddejjin pjanijiet; jekk inħarsu lejn il-bio-diversità naraw li hemm miżuri diġà stabiliti, hemm il-miri, u hemm il-follow up ta’ dawk il-miżuri u naraw fiex inkunu qegħdin, u rigward l-arja hemm pjan ieħor. Mhuwiex l-għan tar-rapport li jagħmel rakkmandazzjonijiet, dawk qegħdin isiru fi pjanijiet skont is-settur. 

IĊ-CHAIRPERSON: Grazzi. L-Onor. Jason Azzopardi.

ONOR. JASON AZZOPARDI: Sur President, qabel ma nagħmel id-domandi xtaqt nistaqsi kif tixtieq li tipproċedi inkwantu ta’ ħin. Jien ma naħsibx li se nkopru dak kollu li għandna nkopru llum u ma naħsibx li għandna nibdew xi ħaġa li ma nkunux nistgħu nkomplu, anke biex inkunu ġusti mal-isforz li sar. Dan mhuwiex rapport qasir, u apparti l-kwantità, hemm ukoll il-kwalità. Jiġifieri kif tixtieq li nipproċedu? Forsi jkollna seduta oħra jekk ma neżawrixxux is-suġġett illum?

ONOR. JOSÉ HERRERA: Jien ma naħsibx li hija idea ħażina li jkollna seduta oħra dwar dan is-suġġett.

IĊ-CHAIRPERSON: Jien nissuġġerixxi li nkomplu bid-diskussjoni u l-mistoqsijiet, u jekk meta nieqfu naraw li għad fadal areas li rridu nkopru, nagħmlu seduta oħra. 

ONOR. JOSÉ HERRERA: Naħseb li l-Onor. Azzopardi għandu raġun għas-sempliċi raġuni li dan ir-rapport jitkellem dwar fiex jinsab l-istat tal-ambjent fil-pajjiż, u dan huwa l-Kumitat għall-ambjent. 

IĊ-CHAIRPERSON: Qed naqblu.

ONOR. JASON AZZOPARDI:  Biex inkun ġust mal-Ministru, ma naħsibx li huwa sewwa, anke fuqu, li nkomplu fl-assenza tiegħu, għax illum inzerta jrid ilaħħaq band’oħra. Etikament u personalment inħossni skomdu li ma jkunx preżenti; ma nafx hu x’jixtieq, però jien naħseb li huwa sewwa li l-Ministru jkun preżenti. Jien nista’ ndum, però hu għandu bżonn jitlaq. (Interruzzjonijiet) Jien miżerjament għandi 13-il mistoqsija.

IĊ-CHAIRPERSON:  Jien nipproponi li nkomplu bid-diskussjoni, u jekk meta jkun sar il-ħin, naraw li għad baqa’ x’niddiskutu, inkomplu darb’oħra. Nistgħu naqbdu suġġett, suġġett – skart, arja, baħar – bla nkwiet ta’ xejn, u nkomplu fil-laqgħa li jmiss.

ONOR. JASON AZZOPARDI:  Sur President, il-forma mentis tiegħi hija li lkoll għandna okkażjoni li we hear from the horse’s mouth, mill-ERA li hija l-major stakeholder, il-veduti tagħha. Iżjed minn hekk għandna mbagħad l-opinjoni tal-Ombudsman u tajjeb li nistaqsu lill-Awtorità x’jaħsbu fuq din il-ħaġa ħalli jilluminawna. 

Prof., qabel xejn prosit u grazzi tax-xogħol li għamiltu, għal darb’oħra rapport li fih ħafna x’tomgħod. F’paġna 2 tar-rapport tiegħu, l-Ombudsman qal hekk:
 “Unfortunately, the Report is also speckled with some inconsistency when it comes to the timeframe of reporting, since although the period 2009 to 2015 is being taken as a reference base for reporting, in some cases more recent information has been included, whereas for others this is not reported. For example, we note with satisfaction...”.

Xtaqtkom tgħiduli x’jidhrilkom mill-frażi “some inconsistency” li uża l-Ombudsman.

IS-SINJ. CLAIRE CORDINA BORG: Id-data tkopri mill-2009 sal-2015 f’kull settur, però fejn ma kenitx teżisti data sa dak il-perjodu, jiġifieri sal-2015, ħadna the latest available data, li kienet pereżempju, tal-2011. F’idejja għandi rapport tal-European Environment Agency u ieħor tal-Ġnus Magħquda, li jieħdu dan l-istess approach. Pereżempju, fejn jidħol ir-rapport tal-European Environment Agency, il-cut-off date tad-data tagħhom hija l-2012 u r-rapport ġie ppubblikat fl-2015.  L-iState of the Mediterranean Marine and Costal Environment tal-Ġnus Magħquda ġie ppubblikat fl-2012, però d-dati tad-data jvarjaw mill-2003, l-2004, l-2008 eċċ. Jiġifieri għalkemm aħna nagħmlu mill-aħjar biex dejjem ikollna comparisons ta’ apples with apples and oranges with oranges, l-impossibbli ma tantx nistgħu nagħmluh. Fejn huwa hekk, inkunu ħadna l-iktar data riċenti.

ONOR. JASON AZZOPARDI: Ġentili ħafna. Grazzi.

IL-PROF. VICTOR AXIAK: L-inkonsistenza hija fis-sens li mhux il-kapitli kollha dejjem jieqfu sal-2015.

ONOR. JASON AZZOPARDI: Għax inti tiddependi minn ħaddieħor.

IL-PROF. VICTOR AXIAK: Però iktar minn hekk, jekk ikun hemm affarijiet li aħna nafuhom, ġew validati, ġieli kultant ikun hemm xogħlijiet li ġew ippubblikati wkoll, allura nieħduhom into consideration. Każ klassiku huwa l-iskart tal-baħar li semma l-Ministru, il-micro plastics, eċċ. Dan huwa xogħol li sar f’dawn l-aħħar sentejn u kienet tkun ħassra li ma ninkluduhx. L-inkonsistenzi ġiet għax fejn stajna napprofittaw irwieħna mid-data available, għamilna hekk.
ONOR. JASON AZZOPARDI: Grazzi ħafna. Qed insemmu t-timeframes u xtaqt nistaqsikom xi ħaġa, li biex inkun ġust magħkom, ma tiddependix minnkom. Lejn l-aħħar tar-rapport tiegħu, l-Ombudsman jagħmel rimarka fejn jgħid li t-tmien ġimgħat li l-liġi tagħtih biex jagħmel ir-rapport tiegħu fuq ir-rapport tagħkom, huma ftit wisq – juża l-kliem “not sufficient” – u jissuġġerixxi li għandu jkun hemm interplay bejn l-ERA u l-Ombudsman li jibda ferm qabel jiskatta dak il-perjodu ta’ tmien ġimgħat, biex jirbaħ il-ħin, u jkun jista’ jagħmel analiżi iktar fil-fond. Jien nifhem x’qed jgħid u naħseb li għandu raġun għax aħna hawnhekk ukoll marbutin bix-xahar, which is not reasonable keeping in mind il-volum.  Jien naħseb li dan huwa difett fil-liġi, però ovvjament meta tibda tħaddem il-liġi, tara x’hemm bżonn isir. X’taħsbu dwar il-fatt li jkun hemm koordinazzjoni mal-Uffiċċju tal-Kummissarju tal-Ambjent tal-Ombudsman biex ikun hemm ċans għalih jagħmel l-oversight li hemm bżonn? Would you agree with that?

IL-PERIT MICHELLE PICCININO: L-opinjoni tal-Kummissarju tal-Ambjent aħna qrajniha, analizzajniha sewwa, u xtrarrajniha. Jien naħseb li fir-rapport li jmiss għandu jkun hemm aktar involviment mill-kummissarju fit-tfassil tar-rapport minn qabel.  Irrid ngħid li l-kapitli li hemm fir-rapport mhumiex kollha x-xogħol tan-nies li jaħdmu mal-ERA, imma huma x-xogħol ta’ individwi esperti fis-suġġetti, hemm l-input tad-data li tkun inġabret anke minn entitajiet differenti, u l-esperti jitqabbdu jagħmlu l-analiżi tat-tendenzi li hemm f’dik id-data. Jiġifieri aħna, fil-proċess innifsu, inkunu diġà qegħdin ninvolvu nies u esperti ‘l barra mill-Awtorità, għax jekk se nżommu kollox ġewwa l-Awtorità, l-Awtorità tista’ tingħalaq fiha infisha u ma jkollhiex outlook. Jiġifieri hemmhekk diġà hemm eżerċizzju ta’ outreach u ta’ opinjonijiet esterni minn dawk li jaħdmu fuq il-policy u fuq it-tfassil tal-policy. Iva, by all means, m’għandniex problema jekk fil-proċess li jmiss ikun hemm aktar lok li d-diskussjoni tinbeda qabel.

ONOR. JASON AZZOPARDI: Grazzi ħafna. Xtaqt neħodkom għal paġna 4 tar-rapport tal-Ombudsman, li fil-fehma tiegħi qed imiss il-punt kardinali – jien tkellimt dwaru fl-intervent li għamilt fid-diskussjoni dwar il-baġit tas-sena li għaddiet – ta’ jekk l-ERA għandhiex ikollha veto powers.  F’dan il-paragrafu jingħad hekk: 

“Notwithstanding the very good intentions to free two distinct authories from the cumbersome arrangements in which they were operating under a single legal framework, the establishment of ERA in 2016 following the demerger of MEPA resulted in ERA having a secondary role in the management of the rural and marine environment, because the environment authority now acts merely as a consultee rather than a decision-making body on applications for development.” 

Jgħid ukoll li the existing scenario is counter productive. Jiġifieri hawnhekk il-kummissarju qed jagħmel dikjarazzjoni iebsa u katerogrika fejn qed jgħid li you are basically a consultee, not a decision-making body, on applications for development. Would you agree with that statement?

IL-PROF. VICTOR AXIAK:  L-istatement mhux neċessarjament naqbel kollu miegħu. Bl-ikbar rispett, u maż-żmien iktar ma sirna nafu lil xulxin iktar dan ir-rispett kiber, ma naħsibx li huwa l-każ li l-ERA għandna rwol sekondarju imqabbel mal-Environmental Protection Directorate. Jien kont fil-MEPA meta kien hemm l-Environmental Protection Directorate u qiegħed issa fil-PA Board meta hemm l-ERA u nista’ ngħid li hemm baħar jaqsam mal-irwol li qed nokkupaw. Ċertament jekk inkunu f’pożizzjoni fejn ikunu qegħdin jiġu diskussi purely environmental issues, allura l-ERA jkollha iktar say. Ġimgħa, wara ġimgħa, wara ġimgħa, jien inkun fis-sitwazzjoni fejn minħabba li jien membru tal-PA Board inħoss li nista’ nagħmel ħafna iktar. B’mod ġenerali rridu nsibu l-modus operandi ta’ kif id-deċiżjonijiet fuq affarijiet tal-iżvilupp li għandhom x’jaqsmu purament mal-ambjent għandhom jittieħdu b’mod differenti. Jekk huwiex veto jew le, hija ħaġ’oħra.

ONOR. JOSÉ HERRERA:  L-ewwel nett Rome was not built in a day, però having said that, irrid ngħid li apparti milli l-ERA hija consultee fil-PA u għandha poteri iżjed milli kellha qabel għax tista’ tappella, hija wkoll awtonoma meta tiġi għall-permitting ta’ ċerti operations għax ħafna minnhom iridu joħorġu mingħandha. L-environmental permits, li jkopru area kbira, jaqgħu direttament taħt ir-remit tal-ERA, u allura li wieħed jgħid li hija biss consultee fi kwestjonijiet ambjentali, naħseb li jkun qiegħed jesaġera. Hemm areas fejn hija consultee, però mhux consultee bħal ħaddieħor, imma b’ċertu clout għax hija r-regolatur tal-ambjent, hija membru fuq il-PA Board tramite ċ-Chairman, u għandha dritt tappella. Jiġifieri jien nemmen li l-pariri tagħha mhumiex biss bħala a mere consultee –  apparti milli għandha funzjoni oħra li toħroġ permessi oħrajn – però having said that irrid ngħid li nifhem u napprezza r-riżerva li għamel il-kummissarju. Jien dejjem għedt pubblikament – u se nerġa’ ngħid issa u tkellimt ukoll mad-diriġenti tal-ERA u tal-PA u bħalissa hemm dibattitu ħaj għaddej bejn iż-żewġ entitajiet dwar dan; m’iniex qed nikxef xi sigrieti – u ma nibżax ngħidha għax nemmen ħafna – u naħseb li għad issir għalkemm forsi mhux fi żmieni – li meta niġu għal kwestjonijiet ta’ kapital naturali, jiġifieri territorji u siti li jmorru lil hinn mill-urban, l-ERA għandha tingħata iktar saħħa. Meta nitkellmu fuq żoni li huma ODZ u li mhumiex f’żoni tal-iżvilupp, nemmen li l-liġi għandha tissaħħaħ, u m’iniex qed neskludi li at one point in time nagħmel rakkmandazzjonijiet formali f’dan is-sens. Dwar iż-żoni urbani, m’iniex qed ngħid li ma jkollhiex say, għax l-urban ukoll huwa ambjent, u allaħares l-awtorità regolatorja tal-ambjent ma jkollhiex il-vuċi tagħha wkoll fl-urban, però dak, fl-opinjoni tiegħi, huwa inqas sensittiv għax mill-aspett naturali l-art hija diġà degredata, fis-sens li hija diġà mibnija, m’hemmx ħamrija jew natural kapitali iżjed, u allura wieħed jista’ jopera bis-sistema li għandna. Jiġifieri naqbel mal-Prof. Axiak fejn qal li wasal iż-żmien li l-ERA tiddibatti dan il-punt.

ONOR. JASON AZZOPARDI: Grazzi ħafna Ministru. Jien nista’ niddikjara li naqbel perfettament ma’ dak kif għadek kif għedt u ngħid li time is of the essence għax bir-rata ta’ żvilupp li għaddej, ftit tas-snin oħra ma tantx ikollna għalfejn noqogħdu ninkwetaw fuq l-ODZ, għax ma tantx ikun għad baqa’! Jekk għandna nagħmlu xi ħaġa, nagħmluha llum u mhux pitgħada. Ministru, jien sinċerament inwiegħdek appoġġ sħiħ għal din il-proposta li l-Ombudsman qiegħed jagħmel f’paġna 4.  Fil-fatt inti antiċipajtni f’dak li kont se ngħid, u mingħajr ma nitfa’ kliem f’ħalqek, naħseb li dak li kont qed tgħid inti huwa dak li hemm f’paġna 4, u ċioè:  

“Following MEPA’s demerger, my predecessor had proposed that ERA should be given veto powers in similar applications. Experience showed us that we should further and that applications for development in ODZ that touch the rural and marine environment should be referred to and decided by ERA, giving the authority for the environment the power to take decisions over matters that coincide with its mission to protect the environment, whilst only consulting the Planning Authority on any national planning matters, and not the other way round.”.

Jien ngħid pubblikament li naqbel ma’ dan l-istatement. Jekk iż-żewġ naħat verament inħabblu ftit rasna, naħseb li nkunu qed nagħmlu ħafna ġid lil ta’ warajna. Huwa inutli ngħidu – bir-rispett kollu, u naf li l-Ministru huwa raġel ġenwin ħafna – li some years down the line wieħed għandu jara x’jagħmel għax imbagħad it will be too late. Naħseb li bir-rata ta’ żvilupp li għaddejja – li hija xi ħaġa u pożittiva – se jkun tard wisq jekk nipposponu għal pitgħada. Għandna obbligu llum, u rridu nerfgħu r-responsabilità tagħna llum, u mhux nitfgħuha fuq ta’ warajna.

ONOR. JOSÉ HERRERA: Li l-ODZ irid jingħata protezzjoni unika u speċjali fiċ-ċirkostanzi ta’ pajjiżna, u li l-ERA trid bifors tilgħab rwol iktar pivotal, huwa indibattibbli.  Id-domanda hi:  Kif se ssaħħaħ l-irwol tal-ERA? Dan mhux neċessarjament irid isir billi l-ERA jkollha l-veto, imma jista’ jkollok sistemi differenti ta’ kif l-ERA jista’ jkollha iktar kontroll f’dak li huwa permitting ta’ kostruzzjonijiet f’ċerti żoni, b’ċerti derogi u eċċezzjonijiet, però bi rwol aktar importanti. Wieħed irid jistudja kif jista’ jsir dan, però li żgur huwa importanti hu – u m’iniex se nikxef sigrieti għax il-Ministru Ian Borg diġà tkellem dwar dan – li wasal iż-żmien li l-politika tal-Istat fuq l-ODZ tiġi rfinuta. Bla dubbju l-ERA trid tipparteċipa bl-għeruq u x-xniexel, anzi trid tieħu leading role fil-formulazzjoni ta’ dokument simili, u hemm ideat interessanti ħafna ta’ kif wieħed jista’ jsaħħaħ il-kapital naturali tagħna. Jien darba kont tkellimt fuq il-kunċett – u  nistieden lill-ERA u lill-PA sabiex ikomplu jikkunsidrawh – ta’ riċiklaġġ ta’ art, fis-sens li jekk jien inkun kostrett li niekol biċċa art li hija ODZ, però għandi biċċa ODZ diġà degredata u m’għandix bżonnha, nista’ nagħtiha lura lill-ambjent. Għandna eluf ta’ biċċiet ta’ territorji bil-bini llegali, u jekk l-Istat iħoss li huwa mpossibbli li jneħħi dan il-bini kollu minħabba l-kwantità, jista’ jirregola billi jżid il-footprint ekoloġiku tal-pajjiż. Jiġifieri hemm metodi alternattivi u aktar awdaċi ta’ kif wieħed jista’ imexxi biex jikkonserva u jkattar it-territorju ODZ. Jien nistieden lill-awtoritajiet jaraw il-mudell ta’ Singapore fejn minkejja li għandhom popolazzjoni ta’ kważi 6 miljun ruħ u 800 kilometru kwadru ta’ art, il-persentaġġ ta’ biedja żdiedet u t-territorju riżervat għall-biedja żdied. Hemm metodi oħra ta’ kif wieħed jista’ jippreżerva, u l-irwol tal-ERA jista’ jiżdied, anke pereżempju fil-formulazzjoni ta’ policies. Jekk l-ERA tingħata rwol iktar importanti fil-formolazzjoni ta’ policies dwar l-ODZ, ovvjament tkun qed tagħti l-kontribut tagħha. Jien napprezza l-idea u l-pożizzjoni tal-Onor. Azzopardi, u hija sottomissjoni li wieħed irid jagħmel, però wieħed ma jridx jgħaġġel iż-żejjed għax ma rridux ninsew li kif inhuwa l-ordinament ġuridiku f’pajjiżna, at this point in time l-awtorità li tirregola l-iżvilupp per se hija l-PA.  U huwa għalhekk li jrid isir iktar irfinar u sharing of responsabilities. Dak li għedt, li l-esperjenza turina kif intejbu, m’għedtux kapriċċjożament, però ma ninsewx li l-ERA hija istituzzjoni li għadha kif twieldet, tista’ tgħid ilbieraħ.

ONOR. JASON AZZOPARDI: Ministru, ippermettili ngħaddilek suġġeriment fuq li kont qiegħed tgħid għax kont qed naħseb fuq xi ħaġa li kemm-il darba iffaċċjajt ma’ kunsilliera ta’ kunsill lokali. Inti ġustament għedt li l-ERA llum għandha dritt ta’ appell li l-Environmental Protection Directorate qabel ma kellux, però għalija mhijiex xi ħaġa tajba u aċċettabbli li jkollok applikazzjoni ta’ żvilupp b’impatt ambjentali, l-ERA ma tappellax, għax ir-rappreżentant tal-ERA fuq il-Bord tal-PA jkun ivvota favur dik l-applikazzjoni, però on the ground, kunsill lokali partikolari jkun irid jappella imma l-ispejjeż tal-appell ikunu projbittivi. Dan l-aħħar qrajna li kien hemm crowdfunding appeal, but it should not be li kunsilli lokali jkollhom jittallbu bis-sasla biex jiġbru l-flus sabiex jagħmlu appell li ma sarx mill-ERA. Jien naħseb li inti, Ministru, għandek tieħu l-lead u toħloq fond iddedikat biss għal dan l-iskop. Jien infurmat li hemm diversi kunsilli lokali li matul is-snin – jiġifieri  mhux illum jew ilbieraħ biss – iffaċċjaw problemi ta’ finanzi mhux żgħar.  Għalkemm €5,000 għal ħaddieħor forsi jidhru buqxiex, għall-kunsilli lokali din mhijiex somma żgħira. M’ilux qrajna dwar appell ta’ €25,000. Għalhekk jien minn qalbi nissuġġerixxi li inti tieħu l-lead – u b’hekk tkun qed tagħmel empowerment kbir lill-kunsilli lokali – u toħloq fond biex fejn ikun hemm issues ambjentali jkunu jistgħu jduru fuqu biex itaffu l-ispejjeż tal-appell. Inkella nkunu qed inġibu fix-xejn ħafna xogħol, għax bl-intenzjonijiet piji kollha tagħna – and the road to hell is paved with good intentions –... Inutli ngħidu li hemm dritt ta’ appell and when it comes to the crunch, l-ERA, għal raġunijiet tagħha, ma tappellax, u kunsill lokali li jħoss li għandu jappella ma jkunx jista’ jagħmel hekk għax ma jkollux flus.

ONOR. JOSÉ HERRERA: L-osservazzjonijiet u r-rimarki li qed jagħmel l-Onor. Azzopardi jagħmlu sens, fis-sens  li wieħed jiffaċilita dritt ta’ appell lill-gvern lokali mhijiex xi ħaġa ħażina. Jista’ jsir metodu ieħor, u ċioè li meta jsir appell minn kunsill jista’ jkun eżenti milli jħallas, jew l-ispiża tkun minimizzata, imma l-punt tiegħu qed jiġi kkunsidrat.

IĊ-CHAIRPERSON: Qed niddevjaw ftit mis-suġġett, però se nitkellem ftit mill-esperjenza tiegħi ta’ ħames snin fil-Kunsill Lokali tal-Mosta.  Jien niftakar żmien fejn il-kunsill ma kienx ikun ikkonsultat fuq ebda proġett fil-lokal...
 
ONOR. JASON AZZOPARDI: Yes, agreed.

IĊ-CHAIRPERSON: ...però minn meta sar dan l-avvanz bid-demerger – mingħajr ma nidħol fi kwestjonijiet politiċi – niftakar tnejn jew tliet proġetti li fihom il-kunsill, li qiegħed iktar on the ground milli jistgħu jkunu l-membri tal-bord l-oħra, ta l-input tiegħu. Forsi jkun hawn min jgħidli li qed nitkellem fuq tliet stejjer li nzertaw pożittivi, u napprezza li jista’ jkun hemm kunsilli li ma kenux iffortunati daqsna, però nista’ ngħid li f’dawn il-każijiet, l-input tal-kunsill ikkundizzjona d-deċiżjoni għax il-membri tal-bord raw il-punti ssostanzjati tal-kunsill, f’każ minnhom anke marbuta ma’ PC application. Jiġifieri l-input tal-kunsill fuq PC application ta’ biċċa żona kbira li kienet ġiet inkluża fl-iskema fl-2006, kien ġie meħud kollu on board. Nifhem però li jkollok sitwazzjonijiet, u nifhem li qed isir aċċenn għalihom, fejn il-kunsill iħoss li s-say tiegħu ma ngħatax biżżejjed widen, u allura jħoss li jkun irid jappella minn dik id-deċiżjoni.

Kollegi, illum se nkunu għamilna sagħtejn diskussjoni. Il-liġi tgħidilna li rridu niddiskutu dan is-suġġett fi żmien xahar, u llum bdejna dak il-proċess. Jien nilqa’ t-talba biex titkompla d-diskussjoni, anzi nemmen li għandna nkompluha, u se nara jekk inkunux nistgħu niltaqgħu immedjament il-ġimgħa d-dieħla, imma jekk le, nipprova l-iktar tard fi żmien ġimgħatejn.

Il-Kumitat huwa aġġornat.

Fis-6:28 p.m. il-Kumitat aġġorna.

